
Me bsuecht dr ganz Ladäärne-Schatz
am Zyschtig uff em Minschterblatz.

Dr Sunntig no dr Faasnacht (01. Meerz) sottsch notiere
zem noonemoole d Faasnacht zelebriere:
Denn ka me nämmlig ab de Fimfi zoobe
e «Zeedel-Lääsede» im Loonhoof oobe
im BaseldytscheBiini-Käller gniesse.
Au Dyy Bsuech däät me bstimmt no seer bigriesse.

Pfyffer- und Drummlerschuel vo de Glaine Opti-Mischte

Zem frie ins Faasnachtslääbe starte
hänn mir e stolzi Jungi Garde.
Deert leert me Drummle oder Pfyffe
und Baschtle oder Väärsli schlyffe
Mer hänn dr Plausch. S git vyyl zem Lache.
Kumm doch mit uns go Faasnacht mache!
Debby Cron, Obfrau vo de Glaine Opti-Mischte
glaini@opti-mischte.ch

OPTI-MISCHTE

«Hey, wie goots? Scho lang nimm gsee.
Wie hän drs? Was lauft, wo duets wee?»
Settisch du uns daas frooge in däm Joor,
heersch: «alles isch schlächt, es isch doch woor!»
Es fallt uns schwäär – ooni z ybertryybe
hittigdaags Opti-Mischte z blyybe.
Lueg doch was uff dr Wält bassiert.
Iiberaal Brobleem, Schregge – unzensiert.
Wenn de doo Fraid vor Kummer duesch wääle,
no dien dir im Dach e baar Ziegel fääle.

S neie Joor – hesch noonig emool gschloofe,
staartet im Wallis mit ere Katastroofe.
Im glyyche Kanton, sisch laider esoo:
isch no e halbe Bäärg ooben aabe koo.
Dr Grieg in dr Ukraine duurt no aa.
Dr Putin zigglet und bisst, dä beesi Maa.
Luegsch weschtwäärts – mergsch uniroonisch.
deert isch d Dummhait bsunders chroonisch.
Dr blondi Trump – nid grad e Schlaue
het dr Wält mit syne Zell e Gläpper ghaue.
Unser Karin het är aabebutteret.
Si isch samt dr Wirtschaft in Käller-Gsutteret.

Alles isch z dyyr, es kenne die maischte,
sich kuum no irgendeppis laischte.
Mieti, Kommissioone, Granggekasse
wänn nimmi rächt ins Budget basse.
Und schaffsch es doch e weeneli z spaare
duesch gschyyder nid duur Birsfälde faare.
Will farsch deert duure, denn nämmes di us.
Denn wäälsch halt s Drämmli ooder dr Bus.
Wenn nyt kunnt, bruuchsch nit moniere.
In dr Stadt sin si wiider am demonschtriere.
Z Basel kasch Znacht nimm ummelaufe.
Gryminelli wänn dir Drooge verkaufe.
Do hänn die Gauner nyt dervoo.
S Gäld derfiir fäält is sowiesoo.

Duet di dä Zeedel jetz aabezie,
no sigg doch hässig, uns machts kai Mie.
Will daibelisch, wietisch und bisch fyys,
bikunnsch vo dr FIFA bigoscht e Pryys.
Was dä Gianni bietet, macht is muff,
daas griegsch doch uff kai Kuehut druff.
A propos Kieh: es isch doch aarm.
Die Vyycher furzen is s Glyyma waarm.
S Wätter isch allewyyl e Schaiss,
mool isches z kalt und mool isches z haiss.
Und wärs denn aagnääm ooni Wind,
saichts dir garantiert glyy uff dr Grind.
Suechsch du dir Drooscht im Alkohool,
isches schlächt fir d Lääbere, macht di hool.
Weenigschtens merggsch, wenn de «Gaga» bisch,
gar nimm, dass de druurig bisch.

Iir mergged, sisch haiggel, d Hoffnig schwindet,
Säälig isch dä wo ebbis positivs findet.
Und wenn de mainsch s Häärz isch z schwäär,
kunnt vo naime doch no e Liechtli häär.
Vellicht isch nid alles us de Fuege,
mir wänn mool gnauer aaneluege.
Dr Regierigsroot – daas daarf me saage,
schloot is zurzyt nid uff dr Maage.
Sogaar dr Erich Wääber – s personifizierte Graue
het letscht Joor nid groos umme gschraue.
Immerno Baustelle, wo s zvyyl git.
E neis Probleem isch daas aaber nid.
Dr Shaqiri – aggduel nid in beschter Foorm,
zaigt drotzdäm Yysatz und daas enoorm.
Rauche im Staadion darfsch jetz nimm.
Fir d Gsundhait isch daas e Gwinn.
Mir froogen is aaber, ob de brofitiersch,
wenn de ammänd dr Pyro-Nääbel inhaliersch.

S git Fisch im Rhy, kunnt is in Sinn.
Wels statt Laggs aaber – immerhin.
Simmer doch froo, duet unsere Fluss no fliesse,
mr kenne dä im Summer schwimmend gniesse.
Brätscht dir d Sunne doodrbyy uff e Grind,
no hämmer e gueti Noochricht – so vo Frind zu Frind:
S Ozoonloch isch zue – uff und drvoo.
Wenn des suechsch, es isch fasch nimm doo.
S Tattoo duet im Summer jubiliere.
Doodrzue wänn mir härzligg gratuliere.
Syt zwanzig Joor scho isch d Kasäärne lut. 
Do griege mer jetz scho Hienerhut.

Villicht isch doch nid alles fir d Katz,
S Lääbe isch nooch wie voor e Schatz.
Mir ryssen is zämme – wänn nid ybertryybe
und versueche Opti-Mischte z blyybe.
Do bruuchts Wille, Muet und Mie,
aaber es loont sich daas jetz duure z zie.
Drotz Zwyyfel – die sin verglemmi no doo,
kaas doch nur no uffwäärts goo.
Mir zien kai Lätsch mee – und ainewääg:
gniesse si jetz: die drey scheenschte Dääg.


